
Програма за претседателството со Декадата за вклучување на Ромите 2005-2015
Вовед:
Република Македонија со претседавањето на Декадата за вклучување на Ромите 2005-2015 (понатаму Декада) ќе започне од 1 јули 2011 година и ќе трае до 30 јуни 2012 година. Владата на Република Македонија ќе го преземе претседателството од Република Чешка на 20-тиот состанок на Меѓународниот Управен Комитет на Декадата, кој треба да се одржи од 22-24 јуни 2011 во Прага.  По завршување на нашето претседавање со Декадата,  Република Хрватска ќе биде следната земја која ќе претседава со Декадата.

Декадата за вклучување на Ромите 2005-2015, претставува политичка обврска на владите потписнички на оваа меѓународна иницијатива во насока на намалување на сиромаштијата, исклученоста и дискриминацијата врз Ромите во регионалните рамки. 
Главните цели на Декадата се: 
1. Забрзување на напредокот кон подобрување на благосостојбата  преку вклучување на Ромите во процесите на донесување на одлуки и 
2. Следење на напредокот на транспарентен и мерлив начин. 

Декадата е меѓународна иницијатива која ги соединува владите, меѓународните и невладините организации како и ромските претставници на граѓанското општество. Таа не е уште една институција или фонд, туку членството во Декадата подразбира издвојување на буџетски средства  од страна на државите членки за постигнување на зацртаните  цели на Декадата.  

До сега во Декадата се приклучени 12 земји членки
 кои  се обврзани да развијат и применат политики и програми кои ќе придонесат кон подобрување на социјалната вклученост и намалување на сиромаштијата. Таа има за цел надминување на длабоко вкоренетите проблеми и општествената исклученост на Ромите како најголемо европско малцинство. Затоа и сите земји членки  усвоија Национални акциони планови за приоритетните области на Декадата во образование, вработување, здравство и домување при што сиромаштијата, родовата еднаквост и дискриминацијата се прашања кои се вметнати во горенаведените области. Плановите се предмет на набљудување и оценување (мониторинг и евалуација) и врз основа на овие податоци секоја земја членка го следи својот напредок, а со тоа и потребите од задржување или зголемување на активностите.  

II.
 За земјата и нејзиното членство
Република Македонија е членка на Декадата од самиот почеток т.е. од нејзиното конципирање и поставување во 2003, како и официјалниот почеток на 2 февруари, 2005 година. Секоја земја членка на Декадата, согласно заклучоците од првиот Управен Комитет на Декадата, имаше обврска да номинира Национален координатор од редот на министрите во Владата и министерство кое ќе го координира  имплементирањето на активностите предвидени со националните акциони планови. Во декември 2003 година Владата го именува министерот за труд и социјална политика и вице премиер за Национален координатор, додека Министерството за труд и социјална политика беше задолжено да ги координира активностите помеѓу ресорните министерства за имплементација на националните акциони планови. Согласно препораките од првиот Управен комитет на Декадата секоја земја членка на оваа иницијатива имаше обврска да формира Работна група во својата матична земја која ќе ги изработи националните акциони планови за приоритетните области од Декадата. На почетокот од 2004 година под координација на Министерството за труд и социјална политика се етаблираше Националното координативно тело составено од претставници од ресорни министерства и ромски НВО.  Во 2005 година Владата ја усвои и  Национална Стратегија за Ромите. Националните акциони планови од Декадата беа изработени во текот на 2004 година и усвоени на 31-ви јануари 2005 година. Во текот на 2005 година Националното координативно тело ги подготви оперативните планови за имплементација на националните акциони планови (НАП) и истите беа усвоени од Владата на 19ти ноември 2005 год.  Освен  НАП-овите за приоритетните области од Декадата, во координација на Министерството за труд и  социјална политика се подготви НАП  за унапредување на положбата на жена Ромка како приоритетна област од Националната Стратегија за Ромите. Високата политичка инволвираност е перманентно запазено, па така Владата во 2008 година назначи Министер без ресор, Национален координатор за Декадата и Стратегијата за Ромите кој е Ром, а со тоа го исполнува едниот од можеби најважните  постулати на Декадата “од Роми за Роми “. 
III. 
Декадата за вклучување на Ромите не е иницијатива сама за себе. 

Во светските, а посебно во Европските рамки таа е тесно поврзана и се надоврзува со Милениумските Развојни Цели како збир на мерливи цели прифатени од сите земји членки на Обединетите Нации при што се набљудуваат клучните индикатори за периодот помеѓу 2000-2015. Достигнувањето на Милениумските развојни цели значи и постигнување на целите зацртани и во Декадата  

Кога е во прашање Европа, целите на Декадата се во голема мера отсликани во Европската Платформа за вклучување на Ромите која беше иницирана на првиот Европски Ромски Самит во Брисел 2008. Целта на Платформата е да поттикнува соработка и размена на искуства за успешно вклучување на Ромите во политики и практики помеѓу земјите членки на ЕУ, меѓународните организации и ромските претставници на граѓанското општество. Битно е тука да се споменат и 10-те Заеднички  основни принципи
 за вклучување на Ромите кои што произлегоа од Платформата. Тие претставуваат законски необврзувачка декларација која има за цел  насочување на институциите на ЕУ и земјите-членки, земјите кандидатки и потенцијалните земји-кандидатки при дизајнирање и имплементација на нови политики или активности . 

Несомнено големо влијание и удел во постигнувањето на целите на Декадата ќе има и скоро усвоената Европската платформа против сиромаштијата и социјалната исклученост- Стратегија наречена Европа 2020
 . Во неа е зацртано  извлекувањето на  најмалку 20 милиони луѓе од сиромаштија и социјална исклученост во следната декада. Податоците укажуваат дека Ромите со многу висок процент имаат удел во  вкупно 80 милионска Европска популација која  сега живее во сиромаштија. 
Секако, секоја земја членка на ЕУ посебно има сопствен пристап за вклучување на Ромите, но исто така во последно време се отвора прашањето за ефикасноста на овој пристап и потребата за изнаоѓање на нови инструменти кои би донеле поголеми резултати. За таа цел се повеќе се дискутира за поттикнување на земјите-членки  да усвојат Европски рамковен систем на нивните стратегии за интеграција на Ромите, односно Стратегија на ЕУ за Европска интеграција на Ромите
. Оваа иницијатива доби поддршка во вид на Резолуција од Европскиот парламент, а се очекува по однос на истата да се дискутира и на состанокот на Советот на Европската Унија во јуни 2011.  

Во Република Македонија целите и приоритетите на Декадата се вткаени не само во Стратегијата за вклучување на Ромите туку и во многу други стратешки документи, закони и регулативи. Тука само ќе ја спомнеме Стратегијата за намалување на сиромаштијата и социјалната исклученост 2010-2020 која беше донесена во 2010 и која е единствениот стратешки долкумент до сега со кој државата се обврзува да  го именува и реши прашањето на социјалната исклученост и сиромаштијата во национални рамки.   

IV.
 Приоритетни области за претседателството со Декадата за Ромите

Република Македонија е почестена и горда да претседава со Декадата која повторно се враќа во регионот на Западен Балкан. Ние сакаме Претседатeлството со Декадата да го насочиме нe само кон разменување на добрите практики, туку и да понудиме простор за иновативни решенија кои ќе дадат нов стимул кон исполнувањето на Декадните цели. 
Ќе се стремиме да примениме отворен и интерактивен модел на работа кој ќе осигура теренски посети и директни разговори со корисниците на Декадните активности. На овој начин  ќе придонесеме не само  за  подобро разбирање на посигнатите успеси и/или предизвици, туку ќе укажеме и на напредокот постигнат во однос на децентрализацијата на Декадата преку локални акциски планови за истата. 

Во текот на нашиот мандат ќе се стремиме да ги унапредиме и зајакнеме основните принципи на Декадата кои се однесуваат на интегративен пристап кон решавање на предизвиците. Тука пред се се мисли на реализација на мулти-секторски декадни акциски планови кои се суштествени за постигнување на резултатите, бидејќи ниту една интервенција сама за себе и само во една област не може да постигне резултати. За да се постигнат добри резултати во образованието, децата мора да имат соодветно домување и да се здрави,  но,  пристап до здравствена и социјална заштита не може да се оствари доколку се нема валидни и лични документи. Од друга страна пак вработувањето е тесно поврзано со образованието, но и со напорите кои државата ги прави за почитување на еднакви права и искоренување на дискриминацијата.  

Како што е спомнато погоре, една од битните цели на Декадата се однесува на следење  на напредокот на транспарентен и мерлив начин. Поради тоа континуирано прибирање на податоците и мерење на напредокот преку индикатори е тема на која ние ќе се навратиме така што низ неа ќе ги разгледаме и избраните приоритетни области.  

Претседавањето со Декадата ќе посвети посебно внимание и енергија за воспоставување на координација помеѓу напорите и активностите на Декадата со тие на ЕУ. 

Поради горенаведеното, програмата на Претседателство  ќе понуди еден матричен и мултидимензионален систем на приоритетните области кој се состои од следните сфери на делување: 

Секторски приоритети:

Овие приоритети  се најбитниот стожер на програмата на Декадата. Тие  се поделени на примарни и секундарни, не по однос на нивната важност туку по однос на  природата на настаните кои ќе се организираат за секој приоритет. На примарните приоритети ќе се поканат сите земји учеснички на Декадата со што ќе се стави ударен акцент на токму тие области. 

Секундарните приоритети  се однесуваат на  теми околу кои ќе се организираат настани со национални  и/или претставници на земјите од Западен –Балкан. Секако, на тие настани се добродојдени и останатите земји членки на Декадата. Подетално образложение на секторските приоритети е дадено подолу во документот.

Меѓусекторски приоритети: 

Тука припаѓаат темите низ чија призма предлагаме да ги третираме секторските приоритети. Со ова сакаме да го задржиме духот на Декадата и да ја потенцираме комплексноста и поврзаноста  на секоја тема.

Кога се однесува на правата на жената Ромка треба да се укаже дека предизвиците со која таа се соочува во здравството, вработувањето или домувањето не се исти како тие на мажите Роми, па од тука произлегува потребата на тие предизвици да се посвети и посебно внимание. 

Дискриминацијата е меѓусекторска тема и на самата Декада, а земјата неодамна го усвои законот за Антидискриминација со што се надеваме дека истата полесно ќе ја докажеме. Добрите практики од останатите земји членки се добредојдени за секоја секторска тема посебно. 

Сега кога сме навлезени во втората половина на Декадата сметаме дека треба подетално да го отвориме прашањето на институционализација на добрите практики. Се чини дека тие практики ги има доволно во секоја земја посебно, но за жал за многу мал број може да се пофалиме дека го надминале статусот на активност, проект или пилот програма и се трансферирани во јавни политики реализирани од институциите на систем и финансирани на редовна основа.

Како што е и наведено погоре, напредокот во постигнувањето на зацртаните цели на Декадата и влијанието - ефектот од спроведените активности не може соодветно да се следи доколку за тоа нема  релевантни податоци и соодветни индикатори. Затоа ние предлагаме секоја секторска тема да биде разгледана и од призмата на податоци за истата, при што ќе ги повикаме сите земји учеснички да ги споделат своите пракси по однос на инструментите кои тие ги користат за прибирање на податоци и споредување на дефинираните индикатори. Со оглед на напорите за институционализација на иницијативите, земјата ќе го сподели својот пример на развиената рамка за следење и оценување на влијанието на Декадата и ќе ја понуди истата и на другите земји. Во оваа насока ние ќе иницираме повторно етаблирање на работна група за податоци и индикатори на ниво на Декадата вклучувајќи ги и новите членови на групата, а со цел на усвојување на една поширока платформа преку која би се мерел напредокот од Декадата и постигнатиот ефект врз квалитетот на животот на Ромите.

Кога е во прашање соработка со активностите на Европска Унија , Република Македонија за време на своето претседателство со Декадата ќе примени двоен пристап . Првиот се однесува на соработка и споделување на информациите со ЕУ а вториот се однесува на Стратешкото поврзување на Декадата со напорите на ЕУ за идната Европска стратегија за интеграција на Ромите. Бидејќи вториот пристап ќе го објасниме  подолу тука, како меѓусекторски приоритет, ќе објасниме на што се однесува соработката и споделувањето на информациите. Имено, предлагаме на секој од секторските настани да се поканат претставници на ЕУ од мисиите присутни во земјите, но и комесарите во Брисел од релевантната област. На овој начин ќе осигураме да се вклучи и европската перспектива за соодветните теми, но и да се информираат , а со тоа и координираат, и учесниците на настаните со активностите поддржани од ЕУ кои се одвиваат во соодветна област.   

Застапување, Kоординација и Партнерства:

Во овој домен  припаѓаат прашања за кои ние предлагаме да се организираат соодветни активности во сите земји членки на Декадата посебно и според можностите и спецификите на секоја земја членка. 

Што се однесува до запознавање на генералната јавност, вклучувајќи ги и државните службеници и администрација, извештаите укажуваат на многу ниско познавање на целите на Декадата, спроведените активности и постигнати резултати. Во таа насока предлагаме секоја земја да организира национални обуки за  јавната администрација по однос на Декадата и откако тоа ќе се направи, на ниво на Влада, ресорните министерства и невладини организации да организираат денови за прашања и идеи  т.е. отворена врата при што државните институции и невладини организации би  дале одговор на заинтересирани граѓани  кои  Декадни активности се реалзираат, какви резултати се постигнати, но и да слушнат нови идеи за истите.

Вториот сет на активности се однесува на континуирано информирање на пошироката јавност за состојбата на Ромската заедница и активностите на Декадата. Тоа би можело да се организира преку медиумската кампања која би била со едукативна и информативна природа а со која би се укажало дека прашањето на социјалната исклученост и сиромаштија најмногу ги засега Ромите и притоа како Декадата влијаела кон истото. 

Како што е наведено и погоре, Република Македонија ќе посвети посебно внимание кон идната Стратегија на ЕУ. Сметаме дека ова е од стратешка важност имајќи го предвид и фактот што голем дел од земјите членки на Декада се и членки на ЕУ, а останатите имаат статус на земја кандидат или потенцијален кандидат. На овој начин земјата ќе даде свој придонес во име на Декадата, уште на самиот почеток на ЕУ Стратегијата, да ја иницира поврзаноста и координацијата на овие две битни платформи на делување за намалување на социјалната исклученост на Ромите. Во тој правец, а како  потреба за политички притисок до националните влади за перманентно и стабилно финансирање на декадните акциски планови, предлагаме на самиот почеток на Декадата да се организира состанок на високо ниво на министрите за финансии и националните координатори во Брисел. На тој состанок би се дискутирало за финансирање на декадата за 2012 година, инструментите со кои би можеле да се пристапи до фондовите на Европската Унија и стратешките партнерства потребни за таа цел. Тука би се поканиле и релевантните актери од ЕУ одговорни за спроведување на Европската стратегија за интеграција на Ромите и би се иницирала дискусија околу начините за соработка, споделување на информациите и координација на активностите и финансиските ресурси.

Освен напорите на меѓународно ниво предлагаме секоја земја да вложи напори за координација на национално ниво. Тие би биле во следниве форми: 

· Посебен состанок  со претставници на ЕУ во земјата и со амбасадорите на земји членки на ЕУ за да се дискутира за координација помеѓу напорите и активностите кои произлегуваат од Декадата и тие што евентуално би произлегле од Европска стратегија за интеграција на Ромите.

· Иницирање на редовни координативни состаноци со донаторите за да се споделат информациите и координираат активностите кои се спроведуваат на терен.

· Редовни состаноци со претставници на ЕУ во земјата за да се осигура финансирање на цели и активности зацртани во националните акциски планови преку финансиските механизми кои што постојат во ЕУ. Во зависност од статусот на земјите тие може да се Структурни фондови или ИПА фондови.            
Графички приказ на приоритетите и нивата надоврзаност е дадена во табелата подолу

V. 
Настани    
1. ВРАБОТУВАЊЕ – колку се ефикасни сегашните политики за вработување и  активните мерки на пазарот на трудот за вработување на  Ромската популација.

Цел: Да се претстават сегашните политики за вработување и колку истите придонесле кон намалување на невработеноста на Ромската популација. Да се види какво било влијанието на економската и финансиската криза, како и да се идентификуваат добрите практики и искуства, како и потребните мерки за нивна континуирана примена од страна на институциите на системот.

Настани: Меѓународна конференција за вработување

Носители: Министерство за труд и социјална политика во соработка со Кабинетот  на Министерот без ресор Национален координатор за Декадата и Стратегија за Роми. 

Објаснување: Вработувањето е прашање од клучно значење за Декадата, а со тоа и најтешкото прашање за решавање. Тоа е комплексен проблем кој бара постојано следење со цел изнаоѓање на соодветните решенија. Претседателство ќе се надоврзе на препораките и заклучоците од Конференција за вработување одржана во Република Хрватска во јуни 2009 за да отвори дискусија за статусот и да направи проценка на поместувањата во оваа област. Сметаме дека темата за вработување е од голема важност со оглед на тоа што во изминатиот период голем број на земји членки на Декадата беа зафатени од глобалната економска и финансиска криза. Преку конференција за вработување сакаме да процениме каков беше ефектот на истата кон ромската популација и дали постојните политики за вработување успеаа да се прилагодат кон новонастанатата состојба кога се во прашање Ромите.
Втората димензија на ова тема се однесува на вработливоста на Ромската популација. Какви се можностите за вработување во сегашниот/лимитиран пазар на труд, а со тоа и каков пристап треба да се примени за зголемување на пристапот  на Ромите до формалното образование и програмите од сферата на образованието за возрасни. 

Во Република Македонија од почетокот на Декадата, а во согласност со декадниот  Акционен план за вработување, невработените Роми се посебна целна група кон која се насочени активни мерки за вработување. Институционален пристап е осигуран со вклучување на невработени Роми во Оперативниот план за вработување и тоа  не само во сите активни мерки за вработување предвидени во планот (меинстрим) туку од 2009 година, Ромите се наведени и како посебна целна група со посебен буџет и средства. Од досегашните резултати се чини дека опфатот на невработени Роми би требало значително да се подобри. Еден можен пристап би бил комбинација од неколку мерки преку кои би се решил овој повеќеслоен и интергенерациски проблем составен од нерешен правен статус, ниско образование и зависноста од социјалната поддршка. Пред се тука се мисли на подобрување на услугите на центрите за вработување преку посебни обуки на социјалните работници и поврзување со вработените во центрите за вработување, формализација, можности за обука и доквалификација во области потребни на пазарот на трудот и тие од интерес за Ромската популација, заштита на кандидати Роми кои неможат да добијат работа поради пристрасноста и недовербата на работодавците кон нив, итн. Очекуваме од конференцијата за вработување да даде примери за добри практики врз основа на кои би се ревидирал дизајнот и/или имплементација на сегашните активни мерки за пазарот на трудот.  

2. ДОМУВАЊЕ – координација на напорите од централната и локалната власт  со цел легализација на бесправно изградени објекти во Ромски наслеби и подобрување на супстандардите услови за живеење во тие населби.

Цел: претставување на македонскиот модел за поврзување на инвестиции од централно и локално ниво за подобра инфраструктурна состојба на ромските населби, разгледување на практики од земјите членки на Декадата со цел подобрување на моделот и неговото унапредување и користење во други земји.

Настани: меѓународна конференција за домување.

Носители: Кабинетот  на Министерот без ресор Национален координатор за Декадата и Стратегија за Роми во соработката со Министерство за транспорт и врски, Министерство за труд и социјална политика  и релевантни општини. 

Објаснување: Домување е широка област која се состои од многуте надоврзани под- области секоја за себе релевантна и битна. Се чини дека напредокот на Декадата во оваа област е најскромен, па поради тоа во текот на Претседателство со Декадата ќе се фокусираме на два аспекта од домувањето. Легализација на бесправно изградени објекти во ромските населби и  подобрување на субстандардни услови за живеење во населбите.

Голем број на Ромските населби се со несреден правен статус т.е.  илегални  населби. Причините за ваква состојба се различни и многу често повекекратни. Во голема мерка Ромите живеат во куќи за кои не поседуваат документи за сопственост и/или плански дозволи за истите без разлика што голем број од тие населби постојат како такви со години наназад.

За надминување на ваквата состојба, а во согласност со скоро донесениот закон за легализација, се пристапува кон давање на поддршка на општините за изменување на  деталните урбанистички планови. На тој начин се постигнува, вклучување на нелегалните населби во планот, а со тоа и нивното легализирање. 

Преку легализирање на бесправно изградени објекти во ромските населби се отвара можност за повеќекратни инвестиции  со цел подобрување на условите за живеење во истите. Пред се тука се мисли на подобрување/воспоставување на основните услуги како што се пристап до електрична енергија, системи за водоснабдување и канализација, пристапни патишта како и редовно собирање на цврст отпад. За да се обезбеди истото во земјата, преку заеднички меморандуми за соработка се поврзани општините и централната власт со  посредување на Министер без ресор одговорен за имплементација на Декадата и во неколку наврата се превземени интервенции кои резултираа со подобрување на условите за живеење во Ромските населби. 

Ваков вид на соработка помеѓу локалната и централната власт претставува  потенцијален модел преку кој се постигнува децентрализацијата на целите на Декадата, а преку тоа и непосредно приближување на Декадата на локално ниво т.е.  до тие на кои им е наменета. Сметаме дека ќе биде од корист  претставување на моделот  и до останатите земји членки на Декадата. 
3. ЗДРАВСТВО – Ромски здравствени медијатори како поддршка за подобрен пристап до здравствени институции и зголемена искористеност на квалитетни услуги во здравството.

Цел: Претставување на искуствата произлезени од развивање и имплементација на моделот на Ромски здравствен медијатор, размена на практики со другите земји каде ист или сличен модел функционира, како и мотивирање на земјите каде тој не постои за примена на истиот или изнаоѓање на подобар пристап. 

Настани: Регионална работилница.

Координатори: НВО ХЕРАа
 во соработка со Министерство за здравство, Министерство за труд и социјална политика со   стратешка координација на  Кабинетот на Министерот без ресор Национален координатор за Декадата и Стратегија за Роми.

Објаснување: Еден од можните начини за подобрување на здравјето на Ромите и нивниот пристап до здравствената заштита, според  Националниот акциски план за здравство е воведување на ромски здравствени медијатори (РЗМ) како алка во системот која ќе воспостави подобра комуникација меѓу ромската заедница и здравствениот систем. Ваквата алка треба да послужи за олеснување на пристапот до здравствени услуги, воспоставување доверба во односот лекар-пациент, и за воспоставување навики за грижата околу сопственото и здравјето на другите (кое е исто така и уставна обврска на сите граѓани). Но, покрај ова, РЗМ  играат значајна улога и во упатувањето на соодветно место во системот, во случаи кога ќе идентификуваат лица без лична документација, лица на кои им е потребно воведување во системот на здравствена заштита, деца кои не добиваат редовна имунизација задолжителна по закон, и ќе го олеснат процесот на интегрирање на здравствените потреби на ромското население во целокупниот здравствен систем. 

Ваков модел веќе се применува во некои земји членки на Декадата како на пример Република Бугарија и Романија, но притоа секоја земја го адаптираше моделот врз основа на своите потреби, можности и специфики. Со држење на оваа тема актуелна  за време на Претседателство ќе се поттикне размена на практики и предизвици со кои се соочуват другите  земји каде функционира ист или сличен модел. Воедно настанот ќе се искористи за мотивирање на земјите за примена на истиот модел или изнаоѓање на друг кој ќе даде подобар пристап до, и искористување на услугите на здравствениот систем. 

4. ЛИЦА БЕЗ ДОКУМЕНТИ – кои се предизвици за разрешување на проблемот и да ли има напредок? 

Цел: Обезбедување на форум за дискусија и заедничка координација на релевантните институции за да се олесни регистрацијата и отстранувањето на админстративни пречки кои ги оневозможуваат Ромите да добијат пристап до основните права и заштити
Настани: Регионална конференција.

Координатори: Министерство за правда – Управа за водење на матичните книги  во соработка со Министерство за труд и социјална политика и Министерство за внатрешни работи преку стратешка координација на кабинетот на  Министерот без ресор Национален координатор за Декадата и Стратегија за Роми. 

Објаснување: Од фундаментално значење за општа маргинализација на ромските заедници во регионот на Западен Балкан но и пошироко е недостатокот на соодветна регистрација и лична документација. Ова прашање е воедно и клучниот предизвик со кои се соочува Ромската заедница која е широко распространета низ  регионот а врз основа на која  се потпира целото прашање за исклученоста на Ромите а со тоа и значително нарушување на развојот на сегашните и идните генерации на  Роми.

Проблемот на регистрација е испреплетен со голем број на фактори. Меѓу Ромските заедници, има еден севкупен недостаток на свест за прашањето за регистрацијата (особено онаа на регистрација на новороденчиња) и нејзината важност во однос на пристапот до услугите, недостаток на различни сертификати и документацијата потребна за регистрација, недостаток на постојана адреса која  се должи на честите миграции на ромската популација и недостаток на доверба во локалните власти. Заедно со недостатокот на лична документација, несигурното и несоодветното домување претставува сериозна пречка за севкупниот квалитет на живеење на Ромската заедница. Овој проблем  може да се дефинира преку употреба на  четири главни параметри: просторна маргинализација и скромен развој на ромските населби, недостаток на градежни дозволи и легализација на имотите како и  недостаток на пристап до основна инфраструктура.

Во духот на одбележување на годишнината на Конвенцијата за намалување на појавата на без државјанството од 1961 година како и минатогодишното претседавање на земјата со Советот на Европа во која се третираше и ова важна тема,  во рамките на претседавањето со Декадата ќе организира регионална конференција на која ќе се обезбеди форум за дискусија и заедничка координација на релевантните институции да се олесни регистрација на Ромите и отстранување на пречките кои оневозможуваат  добивање на пристап  до основните права и заштита. 

Во ова прилика ќе се претстават постигнатите резултати  од досегашните напори во оваа област во Македонија како и ќе се разгледат можните инструменти и механизми за потесна и поефикасна соработка помеѓу земјите во регионот.  
1. ОБРАЗОВАНИЕ – Ран детски развој и важноста на предшколско, основно и средно образование со акцент на децата од дисфункционалните семејства. 

Цел: Прикажување на искуства од областа на ран детски развој како и од областа на образованието воопшто. Споредување на постигнат напредок и разменување на добри практики.

Настани: Регионална работилница.

Координатори: Министерство за труд и социјална политика во соработка со Министерство за образование и наука, Управа за развој и унапредување на образованието на јазиците на припадниците на заедниците преку стратешка координација на кабинетот на Министерот без ресор Национален координатор за Декадата и Стратегија за Роми. 

Објаснување:  Децата што живеат во сиромаштија се изложени на поголем ризик од социјално исклучување, затоа што недостигот на ресурси честопати ги ограничува нивните образовни и развојни можности и со тоа последователно ги спречува да учествуваат во економскиот, социјалниот и културниот живот во нивното општество. Еден од начините како ова да се избегне е преку  овозможување на ран детски развој. На тој начин се овозможува  стимулативна и безбедна средина за квалитетно рано учење. Тоа е воедно и  претпоставка за постигнување на понатамошен успех во рамките на образовниот процес кај секое дете. Ран детски развој претставува една поширока призма низ која треба да се согледуваат можностите за успех во сите горенаведени приоритетни области и тоа е докажано како во од многуте истражувања. Со оглед на состојбата на децата Роми кај кои стапката на вклученост во програмите за ран детски развој е најниска како во  Република Македонија така и во останатите земји членки на Декадата сметаме дека оваа тема заслужува да биде третирана како приоритетна област, но и да биде покриена преку организирање на регионалната работилница. Надоврзувајќи се на раниот детски развој, за време на Претседавањето со Декадата сакаме да посветиме внимание и на образованието. Свесни сме дека напредокот постигнат во оваа област е највидлив, но тоа не значи дека предизвиците се надминати и напредокот е одржлив. Преку призмата на институционализација сакаме да отвориме дискусија за тоа колку од проектите станале јавни програми финансирани од државни буџети. Исто така сакаме да поттикнеме дискусија и околу можностите и практиките за зголемување на бројот на Ромските учители/ки во јавните училишта таму каде гравитира ромската популација, но и училишта со  немнозинско Ромско население. Со тоа би се дала една поинаква слика за Ромите и би се придонесло кон разбивање на стереотипите. Не помалку битна тема  која би ја отвориле се однесува на програми за вклучување на децата од дисфункционалните семејства и разменување на добрите практики за поддршка на оваа целна група. Кога ги спомнуваме децата на дисфункционалните семејства тука пред се се мисли на деца на улица кои питаат и/или нудат услуги од разен карактер често пати подржани од родителот или некој близок од семејство и врз кои често пат се применува физичко или прихолошко насиство доколку не ги исполнуват барањата на постари членови на семејство. Овие деца во голем број  не се вклучени во редовен систем на образованието и како такви представуваат предизикувачка целна група за работа.  
VI.

Напори за проширување на земји членки на Декадата

Република Македонија ќе вложи напори и ќе се залага за проширување на членството на Декадата со држави кои не беа вклучени до сега. Залагањето за членство ќе се однесува на сите земји кои ќе покажат интерес за зачленување.

VII.

Распоред на настани
22-24 јуни 2011. 
Учество на 20 состанок  на Меѓународен Управен Комитет,  Прага. На овој состанок освен редовните актвности ќе се превземе и Преседателството со Декадата.

Септември 2011. 
Организирање на 21 состанок на  Меѓународен Управен Комитет. Презентирање на програмата на Преседателството.

Октомври 2011.
Стратешки состанок на Националните координатори и министрите за финансии на сите земји членки на Декадата во Брисел на тема финансирање на декадата за 2012 година од националните буџети, инструменти за пристап до фондовите на Европската Унија и стратешките партнерства потребни за тоа. 

Новември 2011.
Меѓународна конференција за вработување на тема “Политики за вработување и нивен придонес кон зголемување на вработливоста  на Ромската популација”. 

Декември 2011.
Регионална работилница на тема “Ромски здравствени медијатори како поддршка за подобрен пристап до здравствените институции и зголемена искористеност на квалитетни услуги во здравство“
Март 2012.
Регионална конференција за лица без документи на тема “Кои се предизвиците за разрешување на проблемот со лицата без документи и дали има напредок во ова област? ”

Април 2012.
Регионална работилница во областа на ран детски развој и  образованието 

Мај 2012.
Меѓународна конференција за домување на тема “Легализација и подобрување на субстандардните услови за живеење во Ромските населби”

Јуни 2012.
22 Состанок на Меѓународниот Управен Комитет, предавање на Декадата на Република Хрватска.

Графички претставено распоредот  на настани и динамиката би изгледале вака:

1. 20 Меѓународен Управен Комитет  X

2. 21 Меѓународен Управен Комитет  X

3.

4. Меѓународна Конференција за вработување  X

5. Регионална работилница  во здравство X

6. Регионална конференција за Лица без Документи  X

8. Меѓународна Конференција за Домување  X

9. 22 Состанок на Меѓународен Управен Комитет X



Македонско Преседавање со Декада

Стратешки состанок на Националните 

координатори и Министрите за Финансии на сите 

земји членки на Декадата 

Регионална работилница во областа на ран детски 

развој и  образованието 



X



НАСТАН

7.



X


VIII. 
Потребни финансиски ресурси

За успешна реализација на зацртаните активности потребни се буџетски средства во висина од 160.000,00 Евра. Извори за тие средства се 140.000,00 Евра од буџетот на РМ а 20.000,00 Евра од фондот на Декадата.

Распределбата на средствата е следна:

	Настан
	Објаснување
	Потребни финансиски средства
	Одговорно министерство  за администрирање на буџетот

	20 состанок  на Меѓународен Управен Комитет.
	Патни трошоци и сместување на претставници кои ќе учествуваат на состанокот
	Од веќе алоцирани средства за патување во рамките на редовните буџети
	/

	21 состанок на  Меѓународен Управен Комитет
	Учесниците сами ги покриват своите трошоци. Потребни се средства за самиот состанок, промотивни активности, посети на терен и вечера
	10,000 Евра
	МТСП

	Стратешки состанок на Националните координатори и министрите за финансии
	Средства се потребни за патување и дневници за двајца претставници
	Од веќе определени средства во рамките на редовните буџети
	/

	Меѓународна Конференција за вработување
	Патните трошоци, сместување со храна, работни материјали, предавачи, преведувачи, промотивни матерјали за 100 претставници
	30,000 Евра
	МТСП

	Регионална работилница на тема “Ромски здравствени медијатори“
	Патните трошоци, сместување, работни матерјали, предавачи, преведувачи,  за 100 претставници од земјата и регионот на Западен Балкан
	10,000 Евра
	Министерство за здравство

	Регионална конференција за лица без документи
	Патните трошоци, сместување и храна, локален превоз, материјали, предавачи за 100 учесника 1,5 дневен настан
	20,000 Евра
	Министерство за правда – Управа за водење на матичните книги

	Регионална работилница во областа на ран детски развој и  образованието
	Патните трошоци, сместување и храна, локален превоз, материјали, предавачи за 100 учесника 1,5 дневен настан
	20,000 Евра
	МТСП

	Обука на државните службеници и јавната администрација за цели на Декадата
	Давање на мали грантови на ромските НВО за организирање на обуки со државни службеници и јавната администрација за организирање на еднодневни обуки низ целата држава
	30,000 Евра
	МТСП

	Меѓународна конференција за домување
	Патните трошоци, сместување со храна, работни материјали, предавачи, преведувачи, промотивни матерјали за 100 претставници
	30,000 Евра
	Министерство за транспорт и врски

	21 Состанок на Меѓународен Управен Комитет
	Учесниците сами ги покриваат своите трошоци. Потребни се средства за самиот состанок, промотивни активности, посети на терен и вечера
	10,000 Евра
	МТСП


Подготовката на Програмата за Претседавањето со Декадата за вклучување на Ромите 2005-2015 е финансиски подржано од Европската Унија преку Проектот ,, Поддршка за имплементацијата на Стратегијата за Ромите,, – ИПА 2008 
 

� Албанија, Босна и Херцеговина, Бугарија, Хрватска, Чешка, Унгарија, Македонија, Црна Гора, Романија, Србија, Словачка и Шпанија


Слушнете





� 1. Конструктивни, прагматичниа и недискриминаторски политики; 2. Експлицитно, но не и ексклузивно таргетирање; 3. Интер-културен приод; 4. Настојување кон воведување во главните текови (мејнстрим) ; 5. Свесност  за родовата димензија; 6. Трансфер на политики засновани на докази;7. Употреба на инструментите на Заедницата; 8. Вклучување на регионалните и локалните власти; 9. Вклученоста на граѓанското општество; 10. Активно учество на Ромите


� http://ec.europa.eu/social/main.jsp?catId=961&langId=en&newsId=959&furtherNews=yes


� http://www.eu2011.hu/news/european-parliament-roma-strategy


� Проектот е подржан со финансиски средства на Фондација Институт  отворено општество  во РМ 

